
Shri Janamangala Stotram

శ్రీజనమఙ్గలస్తోత్రమ్  

శ్రీ హరయే నమః ।
నమోనమః శ్రీహరయే  బుద్ధిదాయ  దయావతే ।
భక్తిధర్మాఙ్గజాతాయ  భక్తకల్పద్రుమాయ  చ ॥ ౧॥
సుగన్ధపుష్పహారాద్యైర్వివిధైరుపహారకైః     ।
సమ్పూజితాయ భక్తౌఘైః  సితామ్బరధరాయ చ ॥౨॥
నామ్నామష్టోత్తరశతం   చతుర్వర్గమభీప్సతామ్  ।
సద్యః ఫలప్రదం  నౄణాం తస్య వక్ష్యామి సత్పతేః ॥ ౩॥
అస్య శ్రీజనమఙ్గలాఖ్యస్య   శ్రీహర్యష్టోత్తరశత   -
నామస్తోత్రమన్త్రస్య   శతానన్ద ఋషిః ।
అనుష్టుప్  ఛన్దః  ।
ధర్మనన్దనః  శ్రీహరిర్దేవతా   ।ధార్మిక ఇతి
బీజమ్ । బృహద్వ్రతధర ఇతి శక్తిః  । భక్తినన్దన
ఇతి కీలకమ్ । చతుర్వర్గసిద్ధ్యర్థే   జపే వినియోగః ।
అథ ధ్యానమ్ ।
వర్ణివేషరమణీయదర్శనం  మన్దహాసరుచిరాననామ్బుజమ్  ।
పూజితం సురనరోత్తమైర్ముదా  ధర్మనన్దనమహం  విచిన్తయే ॥ ౪॥
శ్రీకృష్ణః   శ్రీవాసుదేవో  నరనారాయణః ప్రభుః  ।
భక్తిధర్మాత్మజోజన్మా కృష్ణో నారాయణో హరిః ॥ ౫॥
హరికృష్ణో ఘనశ్యామో ధార్మికో భక్తినన్దనః  ।
బృహద్వ్రతధరః శుద్ధో రాధాకృష్ణేష్టదైవతః    ॥౬॥
మరుత్సుతప్రియః  కాలీభైరవాద్యతిభీషణః  ।
జితేన్ద్రియో  జితాహారస్తీవ్రవైరాగ్య   ఆస్తికః ॥ ౭॥
యోగేశ్వరోయోగకలాప్రవృత్తిరతిధైర్యవాన్    ।
జ్ఞానీ  పరమహంసశ్చ తీర్థకృత్తైర్థికార్చితః    ॥౮॥

క్షమానిధిః సదోన్నిద్రో ధ్యాననిష్ఠస్తపః   ప్రియః  ।
సిద్ధేశ్వరః  స్వతన్త్రశ్చ  బ్రహ్మవిద్యాప్రవర్తకః    ॥౯॥
పాషణ్డోఛేదనపటుః  స్వస్వరూపాచలస్థితిః  ।
ప్రశాన్తమూర్తిర్నిర్దోషోఽసురగుర్వాదిమోహనః   ॥ ౧౦॥
అతికారుణ్యనయన ఉద్ధవాధ్వప్రవర్తకః    ।
మహావ్రతః  సాధుశీలః సాధువిప్రప్రపూజకః   ॥ ౧౧॥
అహింసయజ్ఞప్రస్తోతా   సాకారబ్రహ్మవర్ణనః   ।
స్వామినారాయణః స్వామీ కాలదోషనివారకః ॥ ౧౨॥
సచ్ఛాస్త్రవ్యసనః  సద్యఃసమాధిస్థితికారకః  ।
కృష్ణార్చాస్థాపనకరః   కౌలద్విట్ కలితారకః ॥ ౧౩॥
ప్రకాశరూపో  నిర్దమ్భః  సర్వజీవహితావహః ।
భక్తిసమ్పోషకో వాగ్మీ చతుర్వర్గఫలప్రదః   ॥ ౧౪॥
నిర్మత్సరో భక్తవర్మా బుద్ధిదాతాఽతిపావనః  ।
అబుద్ధిహృద్బ్రహ్మధామదర్శకశ్చాపరాజితః  ॥ ౧౫॥
ఆసముద్రాన్త   సత్కీర్తిః శ్రితసంసృతిమోచనః  ।
ఉదారః సహజానన్దః  సాధ్వీధర్మప్రవర్తకః   ॥ ౧౬॥
కన్దర్పదర్పదలనో  వైష్ణవక్రతుకారకః    ।
పఞ్చాయతనసమ్మానో నైష్ఠికవ్రతపోషకః    ॥ ౧౭॥
ప్రగల్భో  నిఃస్పృహః సత్యప్రతిజ్ఞో  భక్తవత్సలః  ।
అరోషణో దీర్ఘదర్శీ  షడూర్మివిజయక్షమః ॥ ౧౮॥
నిరహఙ్కృతిరద్రోహ  ఋజుః సర్వోపకారకః ।
నియామకశ్చోపశమస్థితిర్వినయవాన్  గురుః ॥ ౧౯॥
అజాతవైరీ  నిర్లోభో  మహాపురుష ఆత్మదః ।
అఖణ్డితార్షమర్యాదో   వ్యాససిద్ధాన్తబోధకః   ॥౨౦॥
మనోనిగ్రహయుక్తిజ్ఞో  యమదూతవిమోచకః ।
పూర్ణకామః  సత్యవాదీ గుణగ్రాహీ  గతస్మయః ॥౨౧॥
సదాచారప్రియతరః  పుణ్యశ్రవణకీర్తనః  ।
సర్వమఙ్గలసద్రూపనానాగుణవిచేష్టితః    ॥౨౨॥

ఇత్యేతత్పరమం స్తోత్రం  జనమఙ్గలసంజ్ఞితమ్   ।
యః పఠేత్తేన పఠితం భవేద్వై  సర్వమఙ్గలమ్  ॥౨౩॥
యః పఠేచ్ఛృణుయాద్భక్త్యా త్రికాలం  శ్రావయేచ్చ  వా ।
ఏతత్తస్య తు పాపాని నశ్యేయుః కిల సర్వశః ॥౨౪॥
ఏతత్సంసేవమానానాం పురుషార్థచతుష్టయే   ।
దుర్లభం  నాస్తి కిమపి హరికృష్ణప్రసాదతః   ॥౨౫॥
భూతప్రేతపిశాచానాం  డాకినీబ్రహ్మరాక్షసామ్  ।
యోగినీనాం తథా బాలగ్రహాదీనాముపద్రవః   ॥౨౬॥
అభిచారో రిపుకృతో రోగశ్చాన్యోఽప్యుపద్రవః  ।
అయుతావర్తనాదస్య నశ్యత్యేవ న సంశయః ॥౨౭॥
దశావృత్యా ప్రతిదినమస్యాభీష్టం   సుఖం భవేత్ ।
గృహిభిస్త్యాగిభిశ్చాపి పఠనీయమిదం తతః ॥౨౮॥
ఇతి శ్రీశతానన్దమునివిరచితం   శ్రీజనమఙ్గలాఖ్యం 
శ్రీహర్యష్టోత్తరశతనామస్తోత్రం     సమ్పూర్ణమ్  ॥
శ్రీజనమఙ్గలస్తోత్రమ్  

